
Útdráttur 

Reglulega kemur upp umræða í fjölmiðlum og samfélagsmiðlum um það hvernig staðið er eða 

hvernig standa á að kennslu trúarbragða í grunnskólum landsins og oftar en ekki er hún á 

neikvæðum nótum. Háværar raddir heyrast um að kristni sé gert hátt undir höfði í kennslunni, að 

trúarbragðafræðslan eigi að fara fram á hlutlausan hátt á öllum skólastigum eða jafnvel að hún 

eigi ekkert erindin inní opinberar skólastofnanir, að það sé heimilanna að sjá um trúfræðslu. 

 Í þessari ritgerð er farið yfir sögu kennslu kristin- og trúarbragðafræða frá siðbótum til 

dagsins í dag, rætt er afhverju kenna eigi trúarbragðafræði og mikilvægi þess að kennaranemar 

fái viðeigandi menntun. 

 Í tengslum við ritgerðina var framkvæmd rannsókn á því hvernig staðið er að kennslu 

trúarbragðafræða í grunnskólum Akureyrar og farið er yfir hvort hún samræmist þeim kröfum 

sem  aðalnámskrá grunnskóla 2013 gerir til þeirra.  

 Niðurstöður rannsóknarinnar voru mjög áhugaverðar og vekja upp spurningar þar sem til 

dæmis er ljóst að lítið samræmi er milli grunnskólanna þegar kemur að kennslunni. 

Kristnifræðsla er enn áberandi í skólastarfi, þá sér í lagi í kringum jól og páska og sumir skólar 

leggja einnig meiri áherslu á fræðslu um kristni umfram önnur trúarbrögð. Einnig virðist 

skipulag kennslunnar ekki vera í föstum skorðum, nema þá helst á miðstigi.  

 Í skýrslu sem unnin var af Lýðræðis- og mannréttindastofnun að undirlagi Öryggis- og 

samvinnustofnun Evrópu eftir ráðstefnu í Toledo á Spáni um kennslu á trúar- og lífsskoðunum í 

opinberum skólum kemur fram mikilvægi þess að hafa góða og faglega kennslu um trúarbrögð til 

að koma í veg fyrir fáfræði og fordóma.  

 Það er niðurstaða höfundar að grunnskólar Akureyrar og líklegast allir grunnskólar 

Íslands, þurfi að endurskoða alla kennslu trúarbragðafræða og þörf sé á gagngerum breytingum á 

viðfangsefni námsgreinarinnar, kennsluaðferðum og námsgögnum. Viðhorfi foreldra og 

samfélagsins í heild til trúarbragðafræðslu í skólum þarf einnig að breytast svo þau verði jákvæð 

og uppbyggileg fyrir nemendur og samfélagið í heild.  

Abstract 

There is a recurring debate in the mainstream and social media of Iceland regarding the teaching 

of religion in primary schools, and more often than not the debate frames this issue negatively. 

There are strong voices criticizing the teaching of Christianity in this setting and calling for 

balanced religious education or even the abolishment of religious topics in the public schools. 

According to this viewpoint, the teaching of topics around religion should be in the hands of 

families and carried out at home. 

 This thesis explores the history of instruction of both Christianity and religion in general, 

from the Reformation to the present day, and the basis for teaching religion in a public setting, as 

well as the importance of appropriate education for teachers covering this topic. 

In connection with this thesis, the author conducted a study of the present practice of religious 

instruction in public elementary schools in Akureyri, Iceland, and compared the practice to the 

requirements of the national education curriculum of 2013.  

 The results of the study raise many questions, including around the discrepancies from 

school to school on the teaching of religion. Christian education is still prominent in the schools 

surveyed, especially around Christmas and Easter, but some schools place more emphasis on 

education about Christianity than other religions. It seems also that the organization of the 

instruction is not very well defined, except for students at middle school level. 

 The importance of sufficient and professional instruction of religion to the prevention of 

ignorance and prejudice in the general population is a clear conclusion of a 2007 report prepared 

by the OSCE Office for Democratic Institution and Human Rights, following a conference in 

Toledo, Spain on the teaching religion and beliefs in public schools. 

 It is the conclusion of the author that the elementary schools of Akureyri, and likely more 

widely across Iceland, need to conduct a systematic review of the instruction of religion. 

Following the review, a thorough change in topics covered, teaching methods, and instructional 

materials would be required. 

 The attitudes of parents and the broader society to the topic of religious education in 

schools also need to transform so that this topic will be seen as positive and constructive for 

students and society as a whole. 

1. Inngangur 

Miklar umræður hafa verið í gangi í þjóðfélaginu um aðkomu trúfélaga að leik- og grunnskólum 

landsins og þó hún hafi verið mjög áberandi undanfarin 2-3 ár að þá á hún sér áratuga sögu. 

Síðustu ár hefur umræðan beinst meira og meira að því hvort kristni sé ekki ávallt gert hærra 

undir höfði í kennslu trúarbragðafræða í grunnskólum landsins, með beinum eða óbeinum hætti 

og hvort það sé eðlilegt í ljósi þess fjölmenningarsamfélags sem er að verða til hér á landi. 

 Á minni skólagöngu var kennd kristinfræði og svo trúarbragðafræði þar sem helstu 

trúarbrögð heims voru kynnt á fremur yfirborðskenndan hátt. Ein vinkona mín var votta jehóvi 

og fékk undanþágu frá þessum kennslustundum og ég gat aldrei skilið afhverju. Þó að hún og 

fjölskylda hennar aðhyllist annari trú en við hin bekkjarsystkinin, vaknaði spurning um hvort það 

myndi hafa neikvæð áhrif á vinkonu mína að fræðast um önnur trúarbrögð í heiminum?  

 Ég tel að þessar hugleiðingar mínar hafi verið upphafið að miklum áhuga á málefnum 

tengdum sambandi trúfélaga og grunnskóla sem koma reglulega upp í fjölmiðlum sem og á 

öðrum samfélagsmiðlum. Afhverju á að kenna trúarbragðafræði? Er ekki val foreldra hverrar 

trúar barnið þeirra er og hvaða fræðslu það fær varðandi þá trú sem og önnur trúarbrögð? Ætti þá 

ekki líka að vera val foreldra hvers konar menntun barnið þeirra fær í stærðfræði, þarf það 

endilega að kunna að reikna þegar í dag eru til reiknivélar sem gera alla útreikninga? Ættu 

foreldrar ekki einnig að hafa val um það hvort barnið þeirra læri hand- og myndmennt? Kannski 

hafa foreldrar engan áhuga á handverki og því þarf þá að „þvinga“ barnið þeirra til að læra það? 

 Afhverju eru trúarbrögð sett í sérstakan flokk í skólanum þegar kemur að menntun 

barnanna okkar? Er heimurinn betur settur ef trú og lífsskoðanir fólks eru einkamál, falin innan 

veggja heimilisins? Eða verður samfélagið betra ef við kennum börnum okkar, á faglegan hátt, 

um hvað helstu trúarbrögð heims snúast, hverjar eru sögulegar og pólitískar aðstæður þeirra sem 

aðhyllast ákveðna trú og hvað liggur að baki ákvörðunum þeirra sem kjósa að standa utan 

trúfélaga? Þarf ekki að kenna þeim að bera virðingu fyrir trúfrelsi og efla hjá þeim skilning á því 

hvað liggur að baki hinum ýmsu trúarbrögðum? 

 Þetta eru marga og flóknar spurningar og þeim verður ekki svarað í þessari ritgerð. En 

þetta eru þær hugleiðingar sem urðu til þess að ég ákvað að gera rannsókn á því hvernig staðið 

væri að kennslu trúarbragðafræða í grunnskólum Akureyrar. 

 Byrjað er á því að fara í grófum dráttum yfir sögu kennslu kristin- og trúarbragðafræða á 

Íslandi frá siðaskiptunum til dagsins í dag. Afhverju trúarbragðafræði er kennd í grunnskólum og 

varpað er fram nokkrum hugmyndum um hvernig hægt væri að standa að þeirri kennslu. Einnig 

er farið er yfir möguleika kennaranema til að mennta sig svo þeir séu vel í stakk búnir til að 

takast á við það ábyrgðafulla og viðkvæma hlutverk sem felst í því að kenna um trúarbrögð.  

 Í framhaldinu fer ég yfir þá rannsókn sem ég framkvæmdi og niðurstöður hennar, það er, 

hvernig staðið er að kennslu trúarbragðafræða í grunnskólum Akureyrar. 

 Í umræðukaflanum er unnið með allar þær upplýsingar sem fram komu í fyrri köflum 

ásamt því að skoðanir höfundar eru viðraðar og leiðir til úrbóta kynntar. 

2. Saga trúarbragðafræðikennslu á Íslandi 

Formleg kennsla í kristinfræði hófst hér á landi í kjölfar siðbreytingarinnar um miðja 16. öld. 

Kennslan fólst fyrst og fremst í þátttöku fólks í guðsþjónustum kirkjunnar en kennslubækur í 

lestri geymdu þó oft fræðslu um kristna trú. Þeir sem voru skírðir áttu að fá fræðslu um kristna 

trú og lögðu siðbreytingarmenn áherslu á að sú fræðsla færi einnig fram á heimilum og í skólum. 

Martein Lúther lagði áherslu á almenna kunnáttu í lestri og gaf út „Fræðin meiri“ og „Fræðin 

minni“ á þýsku árið 1529 en Fræðin minni voru ætluð börnum og fáfróðu fólki (Sigurður Pálsson, 

1984:10,13). 

  Á árunum 1574 – 1576 þurftu drengir að ganga undir próf í kristinfræði áður en þeim 

yrði veitt altarissakramentið. Árið 1594 voru Fræði Lúthers hin minni gefin út á Íslandi í þýðingu 

Odds Gottskálkssonar og árið 1736 var gefið út Barnalærdómskver í íslenskri þýðingu en það 

innihélt 759 spurningar og svör (Sigurður Pálsson, 1984:17,19, 24). 

 Lærdómurinn fólst helst í því að læra Fræðin og seinna meir kverið utanbókar. Árið 1746 

kom tilskipun frá konungi um að fimm til sex ára börn eigi að læra fræði Lúthers og síðar kverið. 

Prestar skulu vitja heimilin og fylgjast með námi barnanna og sekta heimilin ef því er ekki sinnt. 

Skylda var að hefja kristindómsnám fyrir 10 ára aldur og ljúka því fyrir 14 ára aldur, vanræksla 

varðaði sektum (Sigurður Pálsson, 1984:26-28).  

 Skipulögð kennsla kristinfræða hófst ekki fyrr en í kringum 1879. Þá voru lög samþykkt 

á Alþingi og staðfest af konungi, þar sem kveðið var á um að fræðslan væri á ábyrgð heimilanna 

en prestar höfðu eftirlit með henni. Það var hin opinbera og viðurkennda skipan þar til 

barnafræðslulög voru sett árið 1907. Með þeim lögum færðist skipan fræðslumála undan umsjá 

kirkjunnar og yfir til ríkis og skóla (Guðmundur Finnbogason, 1994:14,16). 

 Árið 1929 var gefin út námskrá þar sem fram kom að kennsla kristinfræða skyldi hefjast 

við 8 ára aldur og ljúka við 13 ára aldur. Gefnar voru út Biblíusögur á síðari hluta 19. aldar og 

voru þær kenndar ásamt kverunum, Gamla testamentinu, Nýja testamentinu, sálmum og bænum. 

Námið var að mestu í formi utanbókarlærdóms og kennarar og prestar sáu um kennslu þrátt fyrir 

að búið væri að aðskilja kirkju og skóla. Með þessari námskrá hófst Biblíusögukennsla í því 

formi sem best er þekkt í dag (Sigurður Pálsson, 1997). Biblíusögurnar eru síðast nefndar í 

aðalnámskrá grunnskóla 2007 en þar kemur fram að Biblíusögur séu veigamikill þáttur og 

nemendur eigi að leita eftir trúarlegri merkingu þeirra, menningaráhrifum og tengslum við 

daglegt líf (Mennta- og menningarmálaráðuneytið, 2007:7). 

 Fræðslulög voru sett árið 1946 sem varð til þess að vægi kristinfræðslu rýrnaði. 

Skólanum var skipti í tvær deildir, yngri deild sem var fyrir 7 - 9 ára nemendur og eldri deild 

fyrir 10 – 13 ára nemendur. Samkvæmt lögunum átti yngri deildin ekki að fá neina kristinfræðslu. 

Drög að námskrá voru hins vegar gefin út árið 1948 og þar kom fram að nemendur í yngri deild 

skyldu læra um hátíðisdaga kristinnar, líf Jesú og barnasálma. Eldri deildin átti að læra 

Biblíusögur og sálma (Sigurður Pálsson, 1997). 

 Árið 1960, 12 árum eftir að drög að námskrá voru gefin út, var námskráin loks gefin út. 

Þar var nánar farið í það námsefni sem kenna átti en nemendur áttu að læra ákveðna sálma, 

ritningargreinar og þekkja helstu viðburði kirkjusögunnar. Markmið voru sett fram varðandi 

kennsluna, hún átti meðal annars að veita nemendum þekkingu á aðalefni ritningarinnar, fræða 

nemendur um líf Jesú og efla þroska þeirra með fræðslu um lífsskoðun og kristna siðfræði 

(Sigurður Pálsson, 1997). 

 Einnig var tekið fram að kennara bæri að hafa í huga að skiptar skoðanir væru í 

kristindómsmálum á heimilum sem nemendur hans kæmu frá og því þyrfti hann að gæta þess að 

særa ekki þá sem væru á öðru máli en hann sjálfur. Með því myndi hann kenna nemendum sínum 

umburðarlyndi (Sigurður Pálsson, 1997). Þetta ákvæði hefur haldið sér til ársins 2007 þó að 

orðalag hafi að einhverju leiti breyst. Í aðalnámskrá 1999 og 2007 kemur fram að skóli skuli 

sýna nærgætni og skilning varðandi málefni heimila og þá sérstaklega trúar- og lífsskoðanir 

(Menningarmálaráðuneytið, 1999:10; Mennta- og menningarmálaráðuneytið, 2007:7). 

 Í lögum um grunnskóla sem sett voru árið 1974 kom ný grein þar sem fram kom í fyrsta 

sinn að kristilegt siðgæði skuli móta skólastarfið og að sérstaklega skyldi kenna siðfræði og 

almenn trúarbrögð. Eða eins og segir í 2. gr. „Starfshættir skólans skulu því mótast af 

umburðarlyndi, kristilegu siðgæði og lýðræðislegu samstarfi“.  

 Ákvæðið um kristilegt siðgæði er í öllum námskrám til ársins 2011 en þar er búið að 

breyta orðalagi eins og komið verður að síðar (Mennta- og menningarmálaráðuneytið, 2013:68). 

 Í kjölfar laganna um grunnskóla kom út Aðalnámskrá grunnskóla árið 1976. Þar er í 

fyrsta sinn talað um aðrar kirkjudeildir og önnur trúarbrögð samhliða kristinfræði og siðfræði. 

„Tilgangur náms í kristnum fræðum, siðfræði og fræðslu um önnur aðaltrúarbrögð er að veita 

nemendum þekkingu á kjarna og kenningu kristinnar trúar, sögu og útbreiðslu hennar og áhrifum 

á líf einstaklinga og menningu þjóða, leiðbeina nemendum um undirstöðuatriði kristinnar 

siðfræði og fræða þá um önnur helstu trúarbrögð nútímans“ (Menntamálaráðuneytið, 1976:5). 

Markmið með náminu var einnig að auka víðsýni og skilning nemenda á viðhorfum og 

vandamálum samtímans sem og horfinna kynslóða. Nemendur áttu að geta skilgreint trúarleg 

vandamál og viðfangsefni og tekið afstöðu út frá trúarlegu sjónarmiði (Menntamálaráðuneytið, 

1976:5).  

  Í námskránni 1976 eru lagðar áherslur á breyttar kennsluaðferðir sem felast fyrst og 

fremst í því að kennarinn hverfur að miklu leiti úr sviðsljósinu sem stjórnandi sem hefur helst 

það hlutverk að miðla þekkingu. Þess í stað verður hans helsta hlutverk að skipuleggja 

viðfangsefni kennslunnar með það markmið að vekja námslöngun hjá nemendum, viðhalda hjá 

þeim áhuga sem og að leiðbeina nemendum við að afla sér aukinnar færni, þekkingar og 

skilnings (Menntamálaráðuneytið, 1976:16,18). 

 Næst er gefin út Aðalnámskrá árið 1989 en hún var að mestu með svipuðu sniði og sú 

sem kom út árið 1976. Þar kemur fram að undir námsgreinina fellur kennsla í kristinfræði, 

siðfræði og trúarbragðafræði og kenna á hana í 1. til 9. bekk. Náminu er ætlað að veita 

nemendum þekkingu og skilning á kristindómi, lögð er áherslu á kristinn mannskilning og 

siðferðileg atriði í tengslum við mannleg samskipti, þjóðlífið og nýtingu náttúruauðlinda. Það 

þykir eðlilegt að byggja kennsluna á túlkun evangelísk-lúterskrar kirkju þar sem nánast öll þjóðin 

tilheyrir þjóðkirkjunni eða evangelísk-lúterskum fríkirkjusöfnuðum. Trúarbragðafræðin felst í 

því að nemendur viti muninn kristni og öðrum trúarbrögðum og þekki grundvallarmun á trú, 

hugmyndum sem og sameiginlegum þáttum. Kennurum er bent á að það geti reynst auðveldast 

að fylgja kirkjuárinu og áhersluatriðum þess við skipulag kennslunnar, val kennsluefnis og 

niðurröðun á tímabil (Menntamálaráðuneytið, 1989:77-78). 

 Fram kemur í aðalnámskránni að samtöl og samræður séu mikilvægur þáttur kennslunnar, 

að kennari skuli sýna hlutleysi þegar fjallað er um álitamál og gæta þess að umræður sæir engan 

né lítilsvirði. Ákvæði um undanþágu frá kennslugreinum þar sem fjallað er um trúar- og 

lífsskoðanir fólks kom fyrst fram í Aðalnámskrá grunnskóla 1989 en þar segir: „Með hliðsjón af 

sérstöðu þessara þátta, einkum hvað varðar trúfrelsi, er heimilt að veita einstökum nemendum 

undanþágu frá ákveðnum þáttum skyldunáms grunnskóla (Menntamálaráðuneytið, 1989:9-10,87). 

Þetta ákvæði hefur staðið síðan en í aðalnámskrá grunnskóla 2011 var því bætt við að "skólar 

eigi að reyna að haga störfum sínum þannig að nemendur þurfi ekki undanþágu vegna trúar- og 

lífsskoðana sinna (Mennta- og menningarmálaráðuneytið, 2013:78). 

 Aðalnámskrár grunnskóla í kristinfræði 1999 og 2007 eru að miklu leiti mjög líkar. Þau 

markmið sem sett voru í aðalnámskrá grunnskóla 1974, má ennþá sjá í aðalnámskránum 1999 og 

2007 þar sem fram kemur að náminu er ætlað að gera nemendur hæfari til að taka ábyrga afstöðu 

og auka skilning þeirra á ólíkum menningar- og trúarhefðum og stuðla þannig að umburðarlyndi 

og víðsýni (Menntamálaráðuneytið, 1999:6-9; Mennta- og menningarmálaráðuneytið, 2007:4-6). 

Einnig kemur þetta fram í aðalnámskrá 2013, en þar er eitt af markmiðum 

trúarbragðakennslunnar að auka skilning nemenda á ríkjandi trúarbrögðum og hefðum, til að 

auka umburðarlyndi og víðsýni (Mennta- og menningarmálaráðuneytið, 2013:195-196). 

 Í aðalnámskránum 1999 og 2007 er tekið fram að kristin trú hafi verið mótandi afl í 

íslensku þjóðlífi og að meira en 95% þjóðarinnar sé skráð í kristin trúfélög og ekki sé hægt að 

skilja sögu og menningu þjóðarinnar án þekkingar á kristinni trú, siðgæði og sögu kirkjunnar 

(Menntamálaráðuneytið 1999:6; Mennta- og menningarmálaráðuneytið, 2007:5). 

 Markmið námsgreinarinnar er að efla trúar-, siðgæðis- og félagsþroska nemenda. Skólinn 

á ekki að stunda trúboð heldur er hlutverk hans fyrst og fremst að miðla þekkingu og auka 

skilning nemenda á ólíkum menningar- og trúarhefðum. Námsgreinin er áfram þríþætt, fræðslan 

er um kristna trú, siðferðileg viðfangsefni og um helstu trúarbrögð heims. Tekið er fram að 

vegna vaxandi fjölmenningar þurfi skólarnir að stuðla að auknum skilningi, virðingu og 

umburðarlyndi gagnvart ólíkum trúarbrögðum. Bent er á að þeir þurfi að vinna með heimilum 

þeirra barna sem koma frá öðrum menningarsvæðum við að finna leiðir til að koma til móts við 

óskir þeirra og þarfir til að fá fræðslu um eigin trú og menningu (Menntamálaráðuneytið, 1999:6-

9; Mennta- og menningarmálaráðuneytið, 2007:4-6).  

 Þrátt fyrir að fjalla eigi meira um önnur trúarbrögð en kristni samkvæmt aðalnámskrá 

1999 og 2007 og taka eigi tillit til þeirra sem koma frá öðrum menningarsvæðum, er lögð áhersla 

á atriði sem teljast vera grundvöllur kristinnar trúar og á skólinn að mótast af kristilegum 

starfsháttum. Honum er ætlað að miðla til nemenda ákveðnum grundvallargildum þjóðfélagsins 

sem eiga sér kristnar rætur m.a. virðingu fyrir einstaklingum, mannréttindum og helgi mannlegs 

lífs og umhverfis. Kennsla í námsgreininni skal vera málefnaleg og einkennast af víðsýni. Hún á 

að leiða til þess að nemendur hafi vilja til að skilja og beri virðingu fyrir fólki með mismunandi 

trúar- og lífsskoðanir (Menntamálaráðuneytið, 1999:8-10; Mennta- og menningarmálaráðuneytið, 

2007:5-7). 

 Í aðalnámskránni árið 2007 voru gerðar þær breytingar frá 1999 að meiri áhersla er lögð á 

önnur trúarbrögð en kristni einkum á mið- og yngsta stigi (Mennta- og menningarmálaráðuneytið, 

2007:4). 

 Töluverðar breytingar voru gerðar í almenna hluta aðalnámskrá grunnskóla 2011 en þar 

er ekki lengur námsgreinin kristinfræði heldur trúarbragðafræði. Þar er einnig búið að taka út allt 

tal um kristni nema í hæfniviðmiðunum. Það sést meðal annars á orðalagi um hlutverk skóla en 

þar kemur fram að skólum ber að stuðla að jákvæðum skólabrag og starfsanda og hafa velferð 

nemenda og öryggi þeirra að leiðarljósi. Leggja skal áherslu á námsaga og sjálfsaga nemenda 

sem og góða umgengni, jákvæð samskipti, sáttfýsi, umburðarlyndi og kurteisi (Mennta- og 

menningarmálaráðuneytið, 2013:68,70). Einnig kemur þetta fram í greinasviðakafla frá 2013 þar 

sem bent er á að samfélagsgreinar eiga að efla skilning nemenda á ákveðnum grundvallargæðum, 

þroska hæfni þeirra til að eiga innihaldsrík samskipti við aðra og hjálpa nemendum við að 

tileinka sér réttsýni, gildismat og ábyrgð svo fátt eitt sé nefnt. Markmið trúarbragðafræðinnar er 

að auka skilning nemenda á ríkjandi trúarbrögðum og hefðum til að auka umburðarlyndi og 

víðsýni (Mennta – og menningarmálaráðuneytið, 2013:195-196). 

 Í hæfniviðmiðum fyrir samfélagsgreinar er kristni þó gert aðeins hærra undir höfði með 

því að hún og Biblían eru sérstaklega nefnd. En þar segir meðal annars: "sýnt fram á læsi á 

frásagnir, hefðir, kenningar, hátíðir, siði og tákn kristni og annarra helstu trúarbragða heims" og 

"greint áhrif Biblíunnar og helgirita annarra helstu trúarbragða á menningu og samfélög" 

(Mennta- og menningarmálaráðuneytið, 2013:200). 

 Kristin- og trúarbragðafræðikennsla hefur þróast hægt og rólega og erum við langt komin 

frá þeim markmiðum kennslunnar sem sett voru á miðri 16. öld. Ágreiningsmálin virðast þó 

ávallt þau sömu, það er, hvað á að kenna og hver á að sjá um það og á síðustu áratugum hefur 

bæst við ágreiningur um hvernig hægt sé að taka tillit til allra og koma í veg fyrir mismunun 

vegna trúar- og lífsskoðunar en halda samt í þær hefðir sem við höfum sem kristið samfélag.  

 Í síbreytilegu samfélagi heyrast sífellt háværari raddir sem vilja aðskilja kirkju og skóla 

og að trúarbragðakennsla eigi að fara fram innan veggja heimilisins. Er það visst afturhvarf til 16. 

aldar þar sem það var hlutverk heimilanna að sjá um kennslu í kristinfræðum, þó það sé á nokkuð 

ólíkum forsendum nú en þá.  

 En umræður um þessar áherslur er ekki ný og má tildæmis vísa í bók Guðmundar 

Finnbogasonar, Lýðmenntun,  þar sem talað er um ástand menntamála í kringum árið 1901. Þar 

kemur fram að skiptar skoðanir eru um hvort kristinfræðsla eigi að fara fram innan heimilisins 

eða skólans og er þeirri hugmynd varpað fram að heimilið annist trúar- og siðfræðslu barnanna 

en skólinn aðra menntun. Höfundur kemur þá með þann punkt að „mannleg sál er lifandi heild, 

þar sem hvað grípur inn í annað, og þess vegna verður það ætið undir hælinn lagt, hvort slík 

verkaskipting yrði ekki skaðleg fyrir andlega þroskun barnsins“ (Guðmundur Finnbogason, 

1994:116). Hann heldur áfram „Og sé það svo, að heimilin séu ekki að jafnaði fær um að veita 

æskulýðnum þá fræðslu er hann þarf að fá í reikningi, náttúrufræði o.s.frv. er varla gjörandi ráð 

fyrir, að þau séu einfær um að annast trúar- og siðfræðslu hans“ (Guðmundur Finnbogason, 

1994:117).   

 

2.2 Afhverju að kenna trúarbragðafræði? 

Í skýrslu sem unnin var af Lýðræðis- og mannréttindastofnun ÖSE (e. Office for Democratic 

Institution and Human Rights/ODIHR) að undirlagi Öryggis- og samvinnustofnun Evrópu, (e. 

Organization for Security and Co-operation in Europe/OSCE) er talað um að það sé vaxandi 

samstaða meðal kennara í Evrópu um að þekking á trúarbrögðum og lífsskoðunum sé 

mikilvægur þáttur í allri góðri menntun. Hún stuðli að lýðræðislegu samfélagi, gagnkvæmri 

virðingu, auknum stuðningi við trúfrelsi og skilningi á samfélagslegri fölbreytni (OSCE/ODIHR, 

2007:18). 

 Evrópunefndin gegn kynþáttafordómum og umburðarleysi, (e. European Commission 

against Racism and Intolerance/ECRI) telur að í baráttunni gegn kynþáttafordómum og 

umburðarleysi komi menntun að mikilvægu gagni þar sem nemendur eru fræddir um 

fjölbreytileika mannlífsins og mismunandi trúarbrögð og þá sér í lagi þau sem iðkuð eru í hverju 

landi (ECRI, 2011:18). 

 Í skýrslu OSCE / ODIHR kemur fram að þó að einstaklingur hafi rétt á vali um trú eða 

lífsskoðun sem og að taka ákvarðanir um málefni þeim tengd og þann rétt verði að vernda, þá 

hefur ekkert menntakerfi efni á því að hunsa þátt trúarbragða og lífsskoðana í sögu og menningu. 

Fáfræði í þessum málflokki geti aukið þröngsýni og mismunun og ýtt undir að neikvæðar 

staðalímyndir nái föstum sess í samfélaginu. Í verstu tilfellum geti hún aukið fjandskap, átök og 

ofbeldi sem geti mögulega ógnað öryggi og stöðuleika í ÖSE ríkjum. Fjölmiðlar séu ekki að 

hjálpa til því á þeim vettvangi er trúarbrögðum og lífsskoðunum oft lýst á þann hátt að afl þeirra 

og hið flókna og fjölbreytta eðli, endurspeglast ekki í fréttaflutningi (OSCE/ODIHR, 2007:18). 

 Í 65. gr. Stjórnarskrá lýðveldisins Íslands frá 1944, lög nr. 33, stendur: „Allir skulu vera 

jafnir fyrir lögum og njóta mannréttinda án tillits til kynferðis, trúarbragða, skoðana, 

þjóðernisuppruna, kynþáttar, litarháttar, efnahags, ætternis og stöðu að öðru leyti“.  Hér er lagður 

grunnur að trúfrelsi hér á landi og mætti líta svo á að í kennslu í trúarbragðafræði beri að taka 

tillit til þess frelsis sérstaklega. Þetta ætti ef til vill að koma fram í því að kristni sé ekki gert 

hærra undir höfði en öðrum trúarbrögðum í skólastarfi, þó verulegar líkur séu á því að það hafi 

þó ekki verið ætlunin við setningu stjórnaskrárinnar.  

 

2.3 Hvernig á kennslan að vera? 

Fram kemur í skýrslu OSCE / ODIHR að kennsla í trúarbragðafræði ætti að stefna að því að efla 

vitund nemenda um mismunandi trúarbrögð og lífsskoðanir án þess að krefjast þess að nemendur 

samþykki þau. Hún á að sýna nemendum fjölbreytni trúar og trúleysi án þess að þröngva upp á 

nemendur ákveðnum viðhorfum og án þess að upphefja eða gera lítið úr einhverjum þeirra, eða 

hvetja nemendur til að viðhalda ákveðinni trú eða skipta um (OSCE/ODIHR, 2007:21). 

 Í grein Gunnars J. Gunnarssonar lektors, Trúarbragðafræðsla í samfélagi 

margbreytileikans, bendir hann á að ekki er möguleiki fyrir skóla að einangra nemendur sína frá 

áhrifum margbreytileikans og því sé mikilvægt að skólar veiti þeim vettvang til að vinna með 

hann og áhrif hans. Æskilegt sé að nálganir og aðferðir í kennslu trúarbragða taki mið af 

margbreytileikanum og viðurkenni hann (Gunnar J. Gunnarsson, 2012:11).  

 Í erindi sem Gunnar flutti á málþingi Kjalarnesprófastsdæmis 17. febrúar 2005  um 

kennslu í kristnum fræðum varpar hann fram hugmyndum um hvernig hægt sé að standa að 

kennslu trúarbragða í grunnskólum. 

 Í fyrsta lagi nefnir hann þá aðferð sem tíðkast hér á landi þar sem tekið er tillit til þeirra 

trúarbragða sem hafa verið ráðandi í mótun menningar og samfélags sem um ræðir. Rökin með 

þessari aðferð eru þar af leiðandi menningar- og samfélagsleg, eða með öðrum orðum að það sé 

eðlilegt að þau trúarbrögð sem eru ríkjandi í viðkomandi samfélagi fái mesta umfjöllun í 

kennslunni. Það leiði til þess að trúarbrögðum er gert mishátt undir höfði (Gunnar J. Gunnarsson, 

2005). 

 Í þessu samengi má nefna að tæplega 243.000 einstaklingar voru skráðir í þjóðkirkjuna 

þann 1. janúar 2015 en þá voru landsmenn rúmlega 329.000. Þetta fyrirkomulag samræmist því 

ekki þeim kröfum sem nútímasamfélag gerir í dag þar sem gæta á jafnræðis.  



 

11 
 

Önnur aðferð sem Gunnar nefnir felst í því að helstu trúarbrögð heims fá álíka mikla umfjöllun. 

Þekking á ólíkum trúarbrögðum er þá talin mikilvægur þáttur í almennri menntun og mikilvæg 

forsenda víðsýni og umburðarlyndis. Með þessari aðferð er ekki tekið tillit til alda langra áhrifa 

ráðandi trúarbragða á menningu og samfélag né hvernig íbúar skiptast eftir trúfélögum þar sem 

jafnt er fjallað um helstu trúarbrögð heims (Gunnar J. Gunnarsson, 2005). 

 Þegar talað er um helstu trúarbrögð heims í dag í skólum landsins, þá á það við um kristni, 

gyðingdóm, islam, búddatrú og hindúasið. Samkvæmt þessari aðferð yrði því líklegast ekki 

fjallað um minni trúarhópa á Íslandi, svo sem ásatrúarmenn. 

 Þriðja dæmið sem Gunnar nefnir er kennsla þar sem byggt er á nemandanum sjálfum, 

tilvistarspurningum hans og leit eftir merkingu og samhengi í tilverunni. Þá er ekki fjallað um 

trúarbrögðin hver fyrir sig heldur svarað þeim spurningum sem nemandinn hefur um tilvist sína 

(Gunnar J. Gunnarsson, 2005). 

 Ekki liggur fyrir, svo kunnugt sé, hvernig ætti að standa að framkvæmd kennslunnar ef 

farin væri þessi leið svo ljóst sé  að hún skili árangri en einnig þyrfti að finna leið til að meta 

árangur kennslunnar. 

 Síðasta leiðin sem Gunnar bendir á er sú að engin trúarbragðakennsla fari fram í 

opinberum skólum þar sem trúarbrögð geti ekki með góðu móti verið kennd þar. Kennslan sé þá 

alfarið í höndum heimila, trúfélaga eða skóla á þeirra vegum. Rökin með þessari aðferð eru þau 

að í fjölmenningarsamfélagi þar sem engin ein trúarbrögð eru í sérstöðu þá geti opinberir skólar 

stefnt trúfrelsi í voða. Með þessu væri verið að færa trúarbrögð alfarið yfir á svið einkalífsins og 

fallast þar með á að trú sé einkamál. Hætta sé þá á því að heimilin eða trúfélögin leggi meiri 

áherslu á sína trú og að þau stofni jafnvel til sérskóla sem annist alla menntun nemenda sem geti 

orsakað það að þekking verði afmörkuð og sértæk. Almenn þekking á trúarbrögðum gæti orðið 

lítil sem geti leitt af sér aukna fordóma og skilningsleysi sem ekki sé æskilegt í samfélagi þar 

sem fjölmenning er vaxandi (Gunnar J. Gunnarsson, 2005).  

 Í skýrslu OSCE / ODIHR um hvernig best sé að standa að kennslu trúarbragða og 

lífsskoðana má segja að búið sé að blanda saman þessum fjórum aðferðum sem Gunnar nefnir. 

Þar kemur fram að fjölskyldur ásamt trúar- og lífsskoðunarfélögum beri ábyrgð á siðferðislegri 

menntun komandi kynslóða. Trúarbrögð og lífsskoðanir hafi mikil áhrif á samfélagið í heild sinni 

og því sé skilningur á þeim nauðsynlegur til að fólk geti skilið hvort annað og metið þýðingu 

þess réttar sem lög um trúfrelsi veita í fjölbreyttu samfélagi. Með því að vinna saman, fjölskyldur, 

trúar- og lífsskoðunarfélög og skólar, sé best hægt að stuðla að skilningi og kenna virðingu fyrir 

rétti annarra. Allt starfsfólk skólans eigi að virða frjálsan rétt einstaklings til trúar- eða 

lífsskoðunar og vera nemendum góð fyrirmynd (OSCE/ODIHR, 2007:19,74). 

 Það að útiloka trúarbrögð og lífsskoðanir og fræðslu um þau frá skólunum fæli í sér 

ákveðna afneitun á menningar- og félagslegu hlutverki þeirra að mati Gunnars J. Gunnarssonar. 

Þekking er ekki trygging gegn staðalmyndum og fordómum en hún er forsenda skilnings, 

virðingar og umburðarlyndis. Mikilvægt sé á tímum margbreytileikans, að nemendur fái vandaða 

kennslu þar sem þeir fá tækifæri til að kynnast ólíkum trúarbrögðum og lífsskoðunum og 

rökræða þau málefni við samnemendur sína (Gunnar J. Gunnarsson, 2012:11). Það er mat OSCE 

að kennslan stuðli að myndun og þróun á sjálfsþekkingu hjá nemendum og veiti þeim dýpri 

skilning á eigin trú eða lífsskoðunum. Hún opni huga nemenda fyrir spurningum um merkingu 

og tilgang lífs og dragi fram mikilvæg siðferðisleg málefni (OSCE/ODIHR, 2007:19). 

 Gunnar J. Gunnarsson bendir á að markmið kennslunnar ætti að vera að skapa forsendur 

þar sem nemendur geti unnið með eigin reynslu og afstöðu og skilið reynslu og afstöðu annarra 

(Gunnar J. Gunnarsson, 2012:12). Fræðslan þurfi að vera fagleg og út frá sögulegu, 

menningarlegu og félagslegu samhengi. Í henni þarf að gæta sannmælis og hún þarf að 

samræmast því sem trúarbrögð standa fyrir og fylgjendur aðhyllast. Taka þarf mið af nemendum 

og þeim tilvistarspurningum sem þeir hafa og hjálpa þeim að leita svara við þeim spurningum og 

hver tilgangur lífsins sé. Breyta þarf kennsluaðferðum og beita umræðum í meira magni því 

samræður um trúarbrögð gefa nemendum gott tækifæri til að tjá sig um viðhorf sín og hlusta á 

sjónarmið annarra. Nemendur læra þannig að bera virðingu fyrir ólíkum viðhorfum fólks og rétti 

þess til að láta margbreytilegar raddir hljóma (Gunnar J. Gunnarsson, 2005).  

 Hann bendir einnig á að nemendur taka viðhorf sín og reynslu með sér inní skólastofuna 

þar sem þeir taka þátt í umræðum um ólík trúarviðhorf og lífsskoðanir. Það sé því mikilvægt að 

nemendur komi inní þessar umræður með góðan trúarlegan grundvöll, þekkingu og reynslu 

(Gunnar J. Gunnarsson, 2014:31). 

 Mikið af sögu okkar, bókmenntum og menningu er illskiljanleg án þekkingar á 

trúarbrögðum og lífsskoðunum því dýpkar kennslan innsýn nemenda inní margbreytileika 

fortíðar og nútíðar (OSCE/ODIHR, 2007:19). 

 Upplýst stefna í trúarbragðafræði og vel gerð kennsluáætlun, dugar skammt þegar komið 

er inní kennslustofuna ef kennarinn er af einhverri ástæðu óhæfur til að fylgja áætluninni eftir á 

viðeigandi hátt. Því þarf að gera miklar kröfur til kennara um þekkingu, framkomu og hæfni 

þeirra til að koma efninu til skila til nemenda sinna. Trú kennara á ekki að skipta máli hér heldur 

eingöngu geta hans til að kenna á hlutlausan hátt (OSCE/ODIHR, 2007:53,59). 

  Til að lifa í fjölmenningarsamfélagi sem byggist á farsæld og umburðarlyndi þarf 

skólakerfið að fjalla um trúarbrögð á ábyrgan hátt og flétta inní það pólitískar þarfir 

lýðræðissamfélags, trúfrelsisákvæðum þess og trúarþörfum þeirra einstaklinga sem þar búa 

(Magnús Þorkell Bernharðsson, 2007:51).  

 Hlutleysi gagnvart trúarbrögðum og lífsskoðunum þýðir að yfirvöld mega ekki vera 

fjandsamleg í garð trúarbragða eða lífsskoðana. Þrátt fyrir það er stundum nauðsynlegt að vekja 

athygli á málum sem fjalla um neikvæð hlutverk sumra meðlima trúar- eða lífsskoðunarfélaga 

sem höfðu eða gætu haft áhrif á ákveðin augnablik í sögunni. Áskorunin hér er að þróa með 

nemendum mikilvæga vitund og að opna fyrir möguleika til að skilgreina og ræða ákveðin 

vandamál samhliða því að tileinka sér hlutlaust sjónarmið sem byggt er á hlutlægum og traustum 

upplýsingum. Kennari skal öllum stundum forðast það að hafa áhrif á trú eða lífsskoðun sem 

nemandi velur sér (OSCE/ODIHR, 2007:73-74). 

 Í bókinni Fjölmenning á Íslandi vitnar Magnús Þorkell Bernharðsson í Mahmood 

Mamdani, mannfræðing frá Úganda. Þar kemur hann inn á annan mikilvægan punkt í umræðunni 

um kennslu trúarbragða. Hann nefnir að í allri umræðu um voðaverk sem í samfélagsmiðlum eru 

tengd ákveðnum trúarbrögðum sé ekki nóg að kenna trúarbrögðunum um allt og alhæfa að það 

sem einn gerir muni allir gera. Nauðsynlegt sé að vera meðvitaður um menningarlegar og 

pólitískar aðstæður hverju sinni því skoðanir einstaklinga mótast ekki af trúnni einni saman 

(Magnús Þorkell Bernharðsson, 2007:45). 

 Sem dæmi nefnir hann að þegar leitað var eftir skýringum á árásunum á tvíburaturnana 

11. september voru þær oft á þá leið að það hlyti að vera eitthvað í trúnni sem fékk 19 múslimi til 

að skipuleggja og framkvæma þessi voðaverk. Það útskýrir hins vegar ekki margt að segja að 

þetta sé eitthvað í trúnni, því það eru ekki allir múslimar sem haga sér svona. Með því að skella 

skuldinni alfarið á trúna sé horft fram hjá sögulegum og pólitískum bakgrunni og þeim pólitísku 

og efnahagslegu klögumálum sem al-Qaeda menn höfðu fram að færa (Magnús Þorkell 

Bernharðsson, 2007:45-46).  

Sögulegur, pólitískur og efnahagslegur bakgrunnur sem al-Qaeda vísaði til afsakar þó engan 

veginn voðaverkin 11. september en við verðum að vera vel upplýst og sjá heildarmyndina til að 

geta dæmt á sanngjarnan hátt slíkar gjörðir.  

 Mikilvægur þáttur í trúarbragðakennslu, sem er ekki til staðar í dag, er að tengja sögu og 

pólitík við trúarbrögð í umræðum eins og nefnt er hér fyrir ofan. Með því náum við enn betur að 

auka skilning og minnka fordóma, við getum þá að minnsta kosta fellt upplýsta dóma á ákveðna 

einstaklinga innan stórra trúarhópa. 

 

2.4 Menntun kennara 

 Það er hlutverk yfirvalda að sjá til þess að kennarar fái bestu mögulegu menntun sem völ 

er á til að undirbúa sig fyrir kennslu í skólum (OSCE/ODIHR, 2007:53). Ólík menntun kennara, 

sérhæfing þeirra og forsendur hafa áhrif á það hvernig þeir nálgast viðfangsefnin sem þeir eru að 

kenna. Lengi vel var kristin- og trúarbragðafræði hluti af skyldukjarna kennaranáms í 

Kennaraháskóla Íslands en það breyttist árið 1990. Þá varð greinin einungis í boði sem valgrein 

(Gunnar J. Gunnarsson, 2014:25).  

 Í dag er það svo að í grunnnámi í kennaradeild Háskóla Íslands er eitt námskeið í 

trúarbragðafræði skylda en aðeins ef nemendur velja samfélagsfræðisvið og í framhaldsnámi er 

eitt námskeið í boði sem val á sama sviði. Í kennaradeild við Háskólann á Akureyri er eitt 

námskeið í trúarbragðafræði skylda á leikskólasviði og hugvísinda- og tungumálasviði en ekkert 

námskeið er í boði í framhaldsnámi (Háskóli Íslands, e.d.a-b; Háskólinn á Akureyri, e.d.a-b).  

 

3. Hvernig er trúarbragðafræði kennd í grunnskólum á Akureyri 

Í þessum kafla verður greint frá þeim aðferðum sem notast var við rannsókn á stöðu kennslu 

trúarbragðafræði í grunnskólum Akureyrar. Sagt er frá þátttakendum, gagnaöflun, 

gagnagreiningu og niðurstöðum. Vinna við rannsóknina hófst í janúar 2015 og lauk í mars 2015 

 

3.1 Rannsóknarspurningin 

Í kjölfar mikillar umræðu í fjölmiðlum og á samfélagsmiðlum um kennslu trúarbragða í 

grunnskólum og tengsl skóla og trúfélaga til dæmis með kirkjuferðum, vaknaði hjá mér áhugi á 

að vita hvernig staðið væri að kennslu trúarbragða í grunnskólum á Akureyri. Ég ákvað að gera 

stutta rannsókn og sendi ósk um þátttöku á alla grunnskóla Akureyrar.  

Rannsóknarspurningin var einföld "Hvernig er staðið að kennslu trúarbragðafræða í 

grunnskólum Akureyrar". 

 

3.2 Rannsóknaraðferð 

Við rannsóknina var stuðst við blandaða aðferðafræði þar sem þátttakendur fengu staðlaðan 

spurningalista með opnum spurningum. Aðferðin hentaði þessari rannsókn vel þar sem svör við 

spurningunum gátu verið margvísleg og þekking mín á mögulegum svarkostum er takmörkuð. 

Með þessari aðferð var einnig möguleiki á að fá nánari umfjöllun og upplýsingar um það hvernig 

kennarar haga kennslu sinni í trúarbragðafræði (Grétar Þór Eyþórsson, 2013:459).   

 Kynningarbréf var sent á alla skólastjórnendur grunnskóla Akureyrar, nema Hlíðarskóla, 

þar sem óskað var eftir þátttöku þeirra í rannsókninni. Þeir skólar sem svöruðu ósk um þátttöku 

játandi fengu í kjölfarið sendan spurningalista rafrænt. Spurningalistann má sjá í fylgiskjali 2.  

 Leitað var eftir svörum um hvaða trúarbrögð væru kennd, hvernig kennslan væri eftir 

árgöngum, hvort meiri áhersla væri lögð á kristni en önnur trúarbrögð, hversu mörgum 

kennslustunum væri varið í kennslu um trúarbrögð, hvaða námsgögn væru notuð og annað sem 

svarendur vildu taka fram. 

 Svör skólanna voru svo borin saman og niðurstaða fengin. Þátttökuhlutfall var um 60% 

og má því reikna með að niðurstöður gefi nokkuð góða mynd af stöðu kennslu trúarbragðafræða 

í grunnskólum Akureyrar. 

 

3.3 Þátttakendur 

Grunnskólar sem tilheyra Akureyri eru tíu talsins; Brekkuskóli, Giljaskóli, Glerárskóli, 

Grímseyjarskóli, Hríseyjarskóli, Hlíðarskóli, Lundarskóli, Naustaskóli, Oddeyrarskóli og 

Síðuskóli. 

Hlíðarskóli var undanskilinn þar sem hann er ætlaður nemendum sem eiga við hegðunar- 

aðlögunar- og/eða samskiptaröskun að stríða (Hlíðarskóli, e.d.). Kennslufyrirkomulag þar er því 

með ólíkum hætti en í hefðbundnum grunnskólum og taldi ég því að svör frá þeim myndi skekkja 

niðurstöðuna.  

Af þeim níu skólum sem ég sendi ósk um þátttöku féllust fimm á hana. Frá þremur bárust þau 

svör að búið væri að fylla rannsóknarkvótann og frá einum bárust engin viðbrögð við 

fyrirspurninni. Af þeim fimm sem svöruðu játandi svöruðu fjórir spurningarlistanum en einn 

sendi hlekk á heimasíðu skólans þar sem var að finna kennsluáætlanir fyrir hvern árgang fyrir sig 

þar sem allar upplýsingar sem þörf var á komu fram.  

 

3.4 Gagnagreining 

Öll svör bárust með rafrænum hætti og voru svör hverrar spurningar fyrir sig flokkuð eftir skóla 

og árgöngum. Þar sem tilgangur rannsóknarinnar er að skoða stöðuna almennt en ekki í hverjum 

skóla fyrir sig var ákveðið í upphafi að nafngreina skólana ekki eða bera þá beint saman og gerði 

ég því samantekt um stöðuna útfrá þeim svörum sem bárust. Til að einfalda úrvinnslu og 

framsetningu var hverjum skóla gefinn bókstafur og því er talað um skóla A, B, C, D og E. 

Öllum innsendum gögnum var eytt eftir úrvinnslu.  

 

3.5 Vankantar rannsóknarinnar 

Taka ber fram að rannsóknin segir ekkert til um hvernig kennslu á trúarbrögðum er háttað annars 

staðar en á Akureyri og að svörin skýra aðeins frá því hvað skólarnir segjast gera en ekki 

endilega hvað þeir gera í raun þar sem ekki var gerð nein vettvangsathugun. Þar sem sendur var 

staðlaður spurningarlist var ekki hægt að spyrja nánar út í svör kennara, sem sum hver voru 

óskýr eða að öðru leiti takmörkuð. Úrtakið var lítið og þrátt fyrir að þátttaka hafi verið góð, um 

60% þá er ekki hægt að alhæfa niðurstöðurnar.  

 

4. Niðurstöður 

Hér á eftir er samantekt svara við hverri spurningu fyrir sig.  

 Yngstastig er 1. – 4. bekkur, miðstig er 5. – 7. bekkur og unglingastig er 8. – 10. bekkur. 

Þegar talað er um helstu trúarbrögð heims er verið að tala um kristni, gyðingdóm, islam, 

hindúasið og búddatrú. 

1. Hvaða trúarbrögð eru kennd í skólanum?  

Yngstastig: Allir skólarnir fimm fjalla að einhverju leiti um kristni þó það sé ekki í skipulagðri 

kennslu. Skólar A og E eru með skipulagða kennslu um helstu trúarbrögð heims.  

Miðstig:  Á miðstigi er kennt um helstu trúarbrögð heims í öllum skólunum. Í skólum E, D og B 

er einnig kennt um ásatrú og skóli C fræðir einnig um  bahaia,  kínverska heimsspeki og votta 

jehóva en þó ekki með skipulögðum hætti. 

Unglingastig: Kennt er um helstu trúarbrögð heims.  

2. Hvernig er kennslan misjöfn eftir árgöngum?  

Yngstastig:  Hjá skóla B og C vantaði svör um kennslu í 3. og 4. bekk. Í skóla A er engin 

kennsla í trúarbragðafræði í þessum bekkjum og frá skóla D bárust engin svör um kennslu á 

yngsta stigi.  

 Í 1. og 2. bekk er kennsla með svipuðu sniði í skólum B og C en þar er lítil áhersla lögð á 

trúarbrögð og engin hefðbundin kennsla fer fram. Í kringum stórhátíðar kristninnar, jól og páska, 

er þó unnin þemavinna. Hún felst í því að gert er jóla- og páskaskraut, lesnir textar og sögur 

tengdar hátíðunum, heiti daganna útskýrð og sagt frá því hvað átti að hafa gerst á þeim dögum.   

 Í skóla A er, ásamt því sem talið er upp hér fyrir ofan, farið inná gyðingdóm, islam, 

hindúasið og búddisma og talað um að mörg trúarbrögð séu til í heiminum og að okkur beri að 

sýna þeim virðingu, einnig beri að sína virðingu þeim sem kjósa að standa utan trúfélaga.  Í skóla 

E er svipuð kennsla og í skólum A, B og C en það var áhugavert að í svari skólans kom fram að 

þar séu að jafnaði engin trúarbrögð kennd í skólanum eftir yngsta stig.  

Miðstig: Í skóla E er kennd goðafræði ásamt því að helgileikur er settur upp í kringum jólin. 

Hinir skólarnir eru að kenna með svipuðu sniði á miðstigi þ.e. að tekið er fyrir ein til tvenn 

trúarbrögð á skólaári og kennt um þau samhliða kristnifræðum.   

Unglingastig: Í skóla E er engin kennsla á efsta stigi. Skólar A og D eru eingöngu með 

trúarbragðakennslu í 8. bekk og er þá farið í helstu trúarbrögð heims. Skóli C er ekki með 

skipulagða trúarbragðakennslu á efsta stigi en í svörum kom fram að komið væri inná trúarbrögð 

í siðfræðikennslu þar sem meðal annars er farið inná siðferðileg gildi í samskiptum, almenn 

mannréttindi og jafnrétti milli mismunandi hópa. Einnig er bent á það að flestir nemendur þar 

kjósa að láta ferma sig og fá fræðslu í kristinfræði Engin svör bárust frá skóla B.  

3. Er meiri áhersla lögð á kristni en önnur trúarbrögð?  

Í skólum A og D er augljóslega lögð meiri áhersla á fræðslu um kristni. Það kom á óvart hversu 

mikla áherslu skóli A virðist leggja á kristinfræði en hún er kennd í 1. – 8. bekk en eftir 1. bekk 

er tekin fyrir ein trú í hverjum árgangi ásamt kristni. Einnig kom fram í svörum skólans að 

nemendum eru kenndar biblíusögur og bænir ásamt því að þeir fara í kirkju á jólunum og setja 

upp helgileik.  Í skóla D er kristinfræði kennd fyrir áramót en frætt um  fjögur trúarbrögð eftir 

áramót. 

 Í hinum skólunum er lögð nokkuð jöfn áhersla á öll trúarbrögðin en í svörum frá skóla C 

er minnst á að rætur flestra nemenda væru kristnar og samfélagið kristið og það hefði áhrif á 

umræður og önnur trúarbrögð séu því oft borin saman við kristni.  

 Í öllum skólunum er kristni tekin fyrir kringum stórhátíðir kristinna, jól og páska. 

4. Hversu mörgum kennslustundum er varið í kennslu um trúarbrögð?  

Í skólum A og E er kennsla á yngsta stigi ávallt ein kennslustund á viku eða um það bil 36 

kennslustundir alls á skólaári. 

 Í öllum skólum nema skóla D  er trúarbragðafræði á miðstigi og í 8. bekk kennd í þemum. 

Áhugavert var að sjá að skólarnir áttu erfitt með að gefa upp nákvæman fjölda kennslustunda, 

svör voru til dæmis: „Erfitt að segja, oftast kennt í lotum / þemum“, „Trúarbragðafræði ekki 

kennd fast einhverja tíma í viku“, „Þema getur verið í tvær til þrjár viku, nokkrar kennslustundir 

vikulega“. Í skóla D er kennt tvöfaldan tíma aðra hvora viku eða um það bil 36 kennslustundir á 

skólaári.  

5. Hvaða námsgögn eru notuð?  

Kennsluefni var nokkuð misjafnt eftir skólum en allir notuðu þeir þó kennslubókina 

Trúarbrögðin okkar á miðstigi eða í 8. bekk. Í 1. bekk í skóla A var hún einnig notuð. Einnig 

nýttu skólarnir sér ítarefni sem finna má á vef námsgagnastofnunar, trúarbragðavefnum eða 

annarsstaðar á  internetinu s.s. þemahefti, myndbönd, sögur, tónlist og fleira.    

 Skóli E notar kennslubækurnar Óðinn og bræður hans, Ásgarður rís og Æsir á fljúgandi 

ferð við kennslu um ásatrú.  

 Skóli A var með mjög fjölbreytt kennsluefni. Á yngstastigi er í kristinfræði stuðst við 

Undrið, sem er kennsluefni á myndaspjöldum og Regnbogann og svo Trúarbrögðin okkar. 

Kennsluefni á miðstigi er varðar islam er bókin Að lúta vilja guðs, við fræðslu um hindúatrú er 

byggt á bókinni Guð í mörgum myndum og eru bækurnar Fagnaðarerindið og Ljós heimsins 

kennsluefni í kristinfræði. Á unglingastigi er bókin Leiðin til nirvana notuð við kennslu um 

búddatrú og í kristinfræði bækurnar Upprisan og lífið og Maðurinn og trúin.   

6. Annað sem viðtakandi vill að komi fram  

Bent var á nokkur atriðið sem spurningarnar tóku ekki til. Það var mat flestra skóla að dregið hafi 

úr vægi kristinfræðinnar og að aukin áhersla sé lögð á að jafna hlut trúarbragðanna. Mikið sé um 

samþættingu við aðrar kennslugreinar, unnið í þemum í samstarfi við myndmennt og handmennt 

sem og aðrar samfélagsgreinar svo sem landafræði, siðfræði og lífsleikni.    

 Af þessu má ráða að trúarbragðafræði snúist nú orðið meira um siðfræði, það að þjálfa 

nemendur í umræðum um siðferðisleg málefni og að virða fjölbreytileikann. 

 

4.1 Hvernig er svo niðurstaðan um kennslu trúarbragðafræða í grunnskólum 

Akureyrar?  

Við úrvinnslu rannsóknarinnar og heimildaöflun ritgerðarinnar vöknuðu ýmsar spurningar um 

þætti sem fróðlegt hefði verið að spyrja útí. Til dæmis hvernig staðið er að námsmati í 

námsgreininni, hvert viðhorf kennaranna er til kennslunnar, hvernig er námið skipulagt, hverjar 

eru kennsluaðferðirnar, nánar um hvaða kennslugögn eru notuð og hver eru viðhorf nemenda til 

þeirrar kennslu sem þeir fá svo fátt eitt sé nefnt. Í ljósi þess hve kennslan er misjöfn eftir skólum 

hefði einnig verið áhugavert að skoða bakgrunn kennaranna, til dæmis menntun, aldur og trú. 

 Í aðalnámskrá grunnskóla 2013 kemur fram að trúarbragðafræði er ein námsgrein af átta 

sem falla undir samfélagsfræði og af 54 hæfniviðmiðum sem sett eru í samfélagsfræði eru sex 

sem falla beint undir trúarbragðafræði. „Trúarbragðafræði er ætlað að auka skilning á ríkjandi 

trúarbrögðum og ólíkum trúarhefðum með umburðarlyndi og víðsýni að leiðarljósi“ (Mennta- og 

menningarmálaráðuneytið, 2013:196-203). 

 Hér á landi eru ríkjandi trúarbrögð í dag talin vera kristni, gyðingdómur, islam, 

hindúasiður og búddatrú og taka allir skólarnir þau fyrir í kennslu sinni þó misjafnt sé á hvaða 

aldurstigi það er gert. Í þremur skólum er einnig tekin fyrir ásatrú. 

 Kennslan er nokkuð misjöfn eftir árgöngum en á yngsta stigi eru nemendur fræddir um 

kristni þó ekki sé alltaf um skipulagða kennslu að ræða. Hún fer að mestu fram í kringum 

trúarhátíðir kristinna. Á miðstigi er skipulögð kennsla þar sem helstu trúarbrögð heims eru tekin 

fyrir. Kennslufyrirkomulagið er yfirleitt þannig að eitt til tvö trúarbrögð eru tekin fyrir á hverju 

skólaári og kennt um þau í lotum sem ná yfir tveggja til þriggja vikna tímabil. Á unglingastigi er 

skipulögð kennsla í 8. bekk í tveimur skólum en í öðrum árgöngum og skólum er einfaldlega 

engin skipulögð kennsla í trúarbragðafræði. 

 Námsgögn eru nokkuð fjölbreytt og mikið efni er sótt á netið t.d. á vef 

námsgagnastofnunar. Eina bókin sem allir skólarnir notuðu er Trúarbrögðin okkar en þar er 

fjallað í stuttu máli um helstu trúarbrögð heims. 

 Það er greinilegt úrfrá niðurstöðu þessarar rannsóknar að meiri áhersla er lögð á kristni en 

önnur trúarbrögð í öllum skólunum þó það sé ekki alltaf gert með skipulögðum hætti. Ljóst er að 

samfélagið og menning okkar hefur áhrif á kennsluna til að mynda í kringum jól og páska. Í 

skóla A var sérstaklega áberandi hvað kristni hafði meira vægi en önnur trúarbrögð. Þar hefst 

kristinfræðsla í 1. bekk og er ávallt kennd samhliða öðrum trúarbrögðum upp í 8. bekk, áhersla er 

lögð á að nemendur þekki biblíusögur og  bænir. 

 Það er lítið samræmi milli skóla þegar kemur að skipulagi kennslunnar, kennsluaðferðum 

og námsgögnum.  

 Skipulögð kennsla í trúarbragðafræði er mest á miðstigi og virðist vinsælast að kenna í 

þemum í tvær til þrjár vikur á hverju skólaári,  80-160 mínútur á önn.  Samkvæmt þessu má 

reikna út að í kennsluna fari 160 – 480 mínútur af þeim 600 sem ætlaðar eru til kennslu í 

samfélagsfræði á skólaári samkvæmt viðmiðunarstundatöflu aðalnámskrá grunnskóla. Það gefur 

því auga leið að það er ekki raunhæft að ætla skólum að kenna allar átta greinarnar á 600 

mínútum. Skólar hljóta því að þurfa að skipta kennslu þessara átta námsgreina niður á annir 

og/eða skólaár. 

 Í ljósi þess sem að framar greinir er nokkuð örugglega hægt að halda því fram að 

nemendur á Akureyri fái mjög misjafna kennslu um trúarbrögð og fer það eftir því hvaða skóla 

þau sækja. Af þeim svörum sem ég fékk tel ég að kennsla í námsgreininni sé lítið skipulögð og í 

sumum tilfellum er lítill metnaður lagður í hana og hún oft látin mæta afgangi. 

 Við skoðun á aðalmánámskrá grunnskóla kemur í raun hvergi fram að öllum 

trúarbrögðum skuli gera jafnt undir höfði þó að þar sé kristni ekki lengur nefnd heldur talin sem 

ein af ríkjandi trúarbrögðum heims. Aðalnámskráin er að mínu mati skrifuð þannig að hún er 

fremur opin til túlkunar hvað þetta varðar og ekki ítarlega farið í hverja námsgrein innan 

samfélagsfræðinnar fyrir sig. Það má þó meta það svo að enn sé ætlast til þess að grunnskólar 

landsins leggi meiri áherslu á kristni en önnur trúarbrögð þar sem hún er sérstaklega nefndi í 

hæfniviðmiðum, þar sem meðal annars er nefnt að nemendur skuli þekkja hátíðir, siði og tákn 

kristni og annarra helstu trúarbragða og geta greint áhrif Biblíunnar og helgirita annarra helstu 

trúarbragða. 

 Ef aðalnámskráin væri alveg hlutlaus þá stæði einfaldlega „ríkjandi trúarbrögð 

heims“ því kristni er hluti af þeim. Aðalnámskráin 2013 er vissulega að fara í rétta átt hvað 

varðar hlutleysi þegar kemur að trú og trúarbrögðum en ég tel að næst þurfi að ganga skrefinu 

lengra og fjalla ávallt um „trú“, „lífsskoðanir“ eða „ríkjandi trúarbrögð heims“. 

 

5. Umræður 

Samkvæmt aðalnámskrá 2011 eiga skólar árlega að útbúa starfsáætlun þar sem meðal annars skal 

koma fram tilhögun kennslu, svo sem kennsluáætlanir (Mennta- og menningarmálaráðuneytið, 

2013:65). Í 6. gr. laga um grunnskóla nr. 91/2008, kemur fram að í hverju sveitarfélagi skal 

starfa skólanefndi og er eitt af störfum hennar að fylgjast með framkvæmd náms og kennslu og 

gerð skólanámskráar. 

 Aðeins skóli A gat vísað í kennsluáætlanir eins og þær sem kröfur eru gerðar um en þar 

var tekin fyrir öll kennsla í hverjum árgangi fyrir sig. Á heimasíðum hinna skólanna var hvergi 

að finna kennsluáætlanir í starfsáætlunum þeirra. Í skóla E var þó fjallað um hvaða fög eru kennd 

í hverjum árgangi og hvernig kennslu þeirra er háttað en það voru þó mjög yfirborðskenndar 

upplýsingar sem gáfu í raun enga mynd af því hvernig staðið er að kennslu í skólanum. Miðað 

við svör frá skólastjórnendum skólanna fjögurra þá höfðu þeir ekki slíkar áætlanir í höndunum 

og vekur það athygli. 



 

22 
 

Við framkvæmd rannsóknarinnar kom mér mikið á óvart hversu litla vitneskju skólastjórnendur 

höfuð um það hvernig staðið væri að kennslu trúarbragðafræða hver í sínum skóla. Stjórnendur 

þurftu í öllum tilfellum nema einu að senda fyrirspurn mína til kennara og óska eftir svörum. Það 

sem kom enn meira á óvart voru svörin sem komu frá skólastjórnendunum þar sem greinilegt var 

að sumir kennarar höfðu ekki haft fyrir því að gefa svör og virtist það ekkert tiltökumál að hálfu 

stjórnenda. 

  Ég velti því fyrir mér hvort það sé ekki hlutverk skólastjóra að hafa yfirsýn yfir  

kennsluna sem fram fer í skólanum og sjá til þess að kennarar starfi í samræmi við skólanámskrá 

sem og aðalnámskrá og vinni markvisst að því að nemendur nái þeim markmiðum sem þar eru 

talin upp. Það er skýrt tekið fram í 7. gr. laga um grunnskóla nr. 91/2008, að skólastjóri ber 

ábyrgð á öllu starfi skólans og því ætti hann að hafa yfirsýn yfir kennsluna og hafa aðgang að 

skjölum þar sem fram kemur hvernig einstaka kennarar ætla að haga sinni kennslu. En í ljósi 

þess sem frá skólunum kom spyr ég hvort skólastjórar geri virkilega ekki þá kröfu til kennara 

almennt að þeir geri skriflega grein fyrir því hvernig þeir ætla að haga sínum störfum?  

 Eru það líka ásættanleg vinnubrögð kennara að svara ekki fyrirspurn sem kemur frá 

skólastjóra? Og er það ásættanlegt að skólastjórnendur sendi frá sér svör í rannsókn með þeim 

skilaboðum að þeir geri ekki ráð fyrir betri svörun þrátt fyrir að hafa innt kennara eftir þeim?  

 Rannsóknarspurningar mínar voru hvorki langar né flóknar og kennari sem hefur allt sitt 

á hreinu ætti að geta svarað þeim á 10 mínútum. Það tók þó suma skóla upp undir þrjá mánuði að 

senda mér svör kennara og í mörgum tilfellum höfuð þeir kennarar, sem þó svöruðu, ekki fyrir 

því að svara öllum spurningum eða svara könnuninni eins og hún var uppsett. Þetta vekur hjá 

mér spurningar um vinnulag skólastjórnenda og kennarar sem og viðhorf þeirra til rannsókna á 

þeirra starfssviði. Er þetta hugsanlega eingöngu áhugaleysi bæði skólastjórnenda og kennara 

gagnvart rannsóknum á skólastarfinu? Hvernig er ætlun yfirvalda að bæta menntun og skólastarf 

ef þekkingin á því hvernig að kennslu er staðið er jafn ábótavant og ég tel hér hafa komið fram? 

 En það er nú efni í aðra ritgerð og mun ég því ekki fara nánar út í þá sálma hér.   

Samkvæmt viðmiðunarstundaskrá eiga nemendur á yngstastigi að fá 580 mínútur á viku í 

samfélagsfræði sem eru 145 mínútur á hvern árgang eða um það bil þrjá og hálfa kennslustund á 

viku. Á miðstigi fá nemendur 600 mínútur á viku sem eru 200 mínútur á hvern árgang eða fimm 

kennslustundir á viku. Unglingastigið fær að lokum 360 mínútur á viku sem eru 120 mínútur á 

árgang eða þrjár kennslustundir á viku (Mennta- og menningarmálaráðuneytið, 2013:62).  

Aðalnámskráin segir þó ekkert til um hvernig þessum mínútum skal dreift á milli árganga né 

námsgreina innan samfélagsfræðinnar, það er því í valdi hvers skóla fyrir sig að ákveða það. Ef 

við deildum mínútunum jafnt á milli námsgreinanna átta þá ætti hver árgangur á yngsta stigi að 

fá 18 mínútur á viku í hverri námsgrein, hver árgangur á miðstigi að fá 25 mínútur á viku í hverri 

námsgrein og hver árgangur á unglingastigi 15 mínútur á viku í hverri námsgrein. Það segir sig 

sjálft að enga námsgrein er hægt að kenna svo vel sé á þessum mínútum. Það sést einnig á 

niðurstöðum rannsóknarinnar að þessum viðmiðum er ekki alveg fylgt eftir og skólarnir kenna 

ekki trúarbragðafræði í öllum árgöngum. Líklegasta skýringin á því er að tíminn er knappur og 

það nýtist best að skipta kennslu í þeim átta námsgreinum sem falla undir samfélagsfræði niður á 

námsár. Sem dæmi má nefna að í þremur skólum af fimm er engin kennsla í trúarbragðafræði á 

unglingastigi og eingöngu í 8. bekk í hinum tveimur. Þó fær unglingastigið 360 mínútur á viku í 

kennslu í samfélagsfræði. Þær mínútur eru að öllum líkindum nýttar í aðrar greinar 

samfélagsfræðinnar sem ekki er, eða lítið er, farið í á yngsta og/eða miðstigi. 

Það er því mikilvægt fyrir skóla að hafa góða skólanámskrá þar sem kennarar fá leiðbeiningar 

um hvernig þessum mínútum skal varið milli námsgreina og þess gætt að engin námsgrein sé 

látin sitja á hakanum. 

 Útfrá sögunni getum við alveg gefið okkur það að ágreiningur um kennslu trúarbragða 

mun ekki leysast á næstunni, en það þýðir samt ekki að við getum ekki reynt. Til að gera 

heiðarlega tilraun til að leysa þessi ágreiningsmál þurfum við að byrja á því að breyta 

samfélagslegum viðhorfum til trúarbragðakennslunnar og samhliða því breyta áherslum hennar. 

 Ég kenndi trúarbragðafræði í 5. bekk þegar ég var í vettvangsnámi nú í vor. Nemendur 

voru að læra um islam og ég tók við kennslunni eins og umsjónakennarinn þeirra hafði undirbúið. 

Nemendur voru með spurningahefti þar sem spurt var um helstu atriði islam og lesbók sem þeir 

notuðu til að finna svörin. Ég skildi nemendur vel þegar þeir dæstu er ég útskýrði hvað við 

myndum gera í kennslustundinni. Námsefnið er óspennandi, kennsluaðferðin að mati flestra 

leiðinleg og þau búin að eyða fjölda kennslustunda í að kynnast trúnni. 

 Það var lítið sem sat eftir hjá nemendum í lok kennslunnar, ef kennslu er hægt að kalla, 

þeir voru lítið að hugsa um það hvað þeir voru að lesa eða hverju þeir voru að svara. 

Spurningarnar voru mjög auðveldar en flestir nemendur áttu samt erfitt með að finna svörin í 

bókinni að mestu leiti vegna áhugaleysis!  

Þegar ég ræddi við þau í lok tímans um hvað þau hefðu lært var fátt um svör. Í upphafi 

kennslunnar sá ég einnig hvað samfélagið og samfélagsmiðlar hafa slæm áhrif á alla umræðu um 

trúarbrögð. Nemendur kvörtuðu hástöfum yfir því að ég væri að neyða þau til að læra um 

einhverja leiðinda trú og að þeir hefðu engan áhuga á því að læra um einhverja terrorista. „Það 

mætti nú taka alla múslima og bara skjóta þá áður en þeir drepa okkur öll“. Þegar ég reyndi að 

útskýra fyrir nemendum að það væri ekki hægt að setja alla múslima undir sama hatt æstust þau 

enn meira og fóru að segja mér sögur af öllum voðaverkum sem múslimar hafa framkvæmt eins 

og þau væru að rökstyðja sína skoðun um að útrýma ætti múslimum. Er þetta það sjónarmið sem 

við viljum að börnin okkar alist upp með?  

 Eftir þessa reynslu og eftir að hafa lesið mér til við skrif þessarar ritgerðar þá er ég 

sannfærð um að þessi kennsluaðferð sem nefnd er hér fyrir ofan, er alröng og út frá minni 

reynslu, því miður nokkuð algeng. Mikilvægt er að mennta- og menningarmálaráðuneyti setji 

skýrari kröfur um hvernig standa skal að kennslu trúarbragðafræða og samræma kennslu allra 

skóla. Skólarnir verða svo að skipuleggja kennsluna með það í huga að nemendur læri sem mest 

af henni, hafi sem mest not af henni í samfélagslegum skilningi og þannig stefni skólarnir 

markvisst að því að kennslan vinni gegn fáfræði og fordómum gangvart trú- og lífsskoðunum 

einstaklinga.  

 Trúarbragðafræði á ekki að snúast eingöngu um hvað bænahús tiltekinna trúfélaga heita, 

hvaða trúartákn þau nota, hvað spámenn þeirra heita eða trúarbækur, það eiga að vera aukaatriði 

í kennslunni. Frekar á hún að snúast um það að nemendur skilji siðfræðilegan, sögulegan og 

pólitískan bakgrunn mismunandi trúarbragða til að efla skilning þeirra og umburðarlyndi. 

 Einnig er mikilvægt að mennta kennara þannig að þeir hafi þekkingu og verkfæri til að 

kenna um trúarbrögð. Eins og fram kom hér ofar þá er staða kennslu trúarbragðafræði í 

kennaradeildum í háskólum landsins mjög takmörkuð og fer sífellt minnkandi. Það getur varla 

talist ásættanlegt í dag þar sem umfjöllun tengd trúarbrögðum til dæmis í fjölmiðlum er háværari 

en í langan tíma og fjallar einna helst um neikvæðar hliðar eða áhrif þeirra. Til þess að auka 

skilning, draga úr fordómum og auka umburðarlindi þarf frekar að auka kennslu verðandi 

kennara um trúarbrögð en draga úr henni.  

 Reykjavíkurborg gaf árið 2013 út reglur um samskipti leikskóla, grunnskóla og 

frístundaheimila borgarinnar við trú- og lífsskoðunarfélög og þar kemur meðal annars fram að: 

„Hlutverk skóla borgarinnar er að fræða nemendur um ólík trúarbrögð og lífsskoðanir samkvæmt 

gildandi aðalnámskrá og námsefni. Eftir fremsta megni skal forðast að nemendur og foreldrar séu 

settir í þá aðstöðu að þurfa að gera grein fyrri lífsskoðunum sínum“ (Borgarráð Reykjavíkur, 

2013). Þessar reglur voru gefnar út í kjölfar margra kvartana frá foreldrum sem vildu ekki að 

börnin þeirra tækju þátt í atburðum tengdum kristnum trúarhátíðum. Reglurnar voru mjög 

umdeildar, mönnum þótti þær ýmist á skjön við samfélagslegar hefðir Íslendinga eða ekki nógu 

skýrar um hvað má og hvað ekki í þessum málum og vildu helst að skýrt kæmi fram að allt 

trúartengt væri bannað með öllu í skólum borgarinnar.  

 Í aðalnámskrá grunnskóla kemur einnig fram að skólastjórnendum er heimilt að veita 

nemendum undanþágu frá þátttöku í tiltekinni námsgrein ef gild rök mæla með því meðal annars 

er varða trúar- og lífsskoðanir. Skólum er einnig bent á að haga störfum sínum þannig að 

nemendur þurfi ekki þessa undanþágu (Mennta- og menningarmálaráðuneytið, 2013:78).  

 Þessi tvö dæmi benda til þess að yfirvöld vilji útiloka umfjöllun um trú og lífsskoðanir úr 

menntakerfinu. Að trúmál séu einkamál og eitthvað sem ekki eigi að tala um af ótta við ofsóknir. 

Er það stefnan sem við viljum taka? Er það framtíðin sem við viljum fyrir komandi kynslóðir?  

 Hér tel ég að betra hefði verið að endurskoða alla trúarbragðafræðikennslu í skólunum í 

takt við það sem fram kemur í skýrslu OSCE / ODIHR um hvernig ber að standa að kennslu 

trúarbragða. Í framhaldi af því væru forráðamenn barna fræddir um það hvað kennslan snýst um, 

hvernig hún mun fara fram og útskýrt fyrir þeim hvers vegna mikilvægt er að börnin þeirra fái 

þessa fræðslu. Tilgangurinn er ekki að boða trú eða lífsskoðanir heldur að fræða nemendur með 

það markmið að koma í veg fyrir fáfræði og fordóma. Hvetja þarf foreldra til þess að ræða þessi 

málefni við börnin sín, því börnin læra það sem fyrir þeim er haft. Leyfið börnunum að vera stolt 

af sinni trú eða lífsskoðun og kennið þeim að bera virðingu fyrir þeim sem aðhyllast aðra trú eða 

lífsskoðun.  

 Í framhaldinu myndi ég vilja sjá að ákvæði í aðalnámskrá grunnskóla, um undanþágu, 

verði fellt úr gildi og í staðinn sett ákvæði um það að öllum nemendum beri að sitja 

trúarbragðafræðslu því án skilnings og umburðarlyndis mun fjölbreytt samfélagið aldrei ná sátt.  

Fylgiskjal 1 
 

Kynningarbréf til þátttakenda 

Upplýsingar vegna rannsóknarinnar 

Hver er staða kennslu um trúarbrögð í grunnskólum á Akureyri? 

 

 

Ágæti viðtakandi 

 

Ég undirrituð er í grunnnámi við kennaradeild Háskólans á Akureyri og er um þessar mundir að 

vinna að B.Ed ritgerð minni. Í henni mun ég fjalla um stöðu trúarbragðafræðikennslu í 

grunnskólum á Akureyri. Með þessu bréfi óska ég eftir leyfi til að afla gagna frá grunnskólum 

Akureyrar sem myndu nýtast í rannsóknina. 

Tilgangur rannsóknarinnar er að fá upplýsingar um hvernig staðið er að kennslu um 

trúarbrögð í grunnskólum Akureyrarbæjar. Meðal þess sem verður skoðað er hvaða trúarbrögð 

eru kennd, hversu margar kennslustundir eru notaðar í kennsluna og hvaða kennslugögn eru 

notuð. Ef leyfi er veitt mun ég hafa samband við skólana og óska eftir því að fá að senda þeim  

stuttan spurningalista eða mæta sjálf í skólana í stutt spjall um málefnið. Til þess að fá marktæka 

sýn á þessi mál er mikilvægt að fá góðar upplýsingar og því er þátttaka skólanna mér mjög 

mikils virði. 

Fyllsta öryggis verður gætt við varðveislu gagna og er algjörum trúnaði heitið og skólarnir 

verða ekki nafngreindir í ritgerðinni. Leiðbeinendur mínir eru Hildur Friðriksdóttir 

(hildurf@unak.is) og Finnur Friðriksson (finnurf@unak.is) og er þér velkomið að hafa samband 

við þau eða mig til að fá nánari upplýsingar um rannsóknina eða ritgerðina.  

 

 

Virðingarfyllst, 

Harpa Kristín Þóroddsdóttir 

ha120010@unak.is  

Fylgiskjal 2 
 

 

Spurningalisti til þátttakenda 

Hver er staða kennslu um trúarbrögð í grunnskólum á Akureyri? 

 

1. Hvaða trúarbrögð eru kennd í skólanum? 

2. Hvernig er kennslan misjöfn eftir árgöngum? 

3. Er meiri áhersla lögð á kristni en önnur trúarbrögð? 

4. Hversu margar kennslustundir er varið í kennslu um trúarbrögð? 

5. Hvaða námsgögn eru notuð? 

6. Annað sem viðtakandi vill að komi fram. 

 

Bestu þakkir fyrir þátttökuna 

Harpa Kristín Þóroddsdóttir 

ha120010@unak.is 
 

 

 

 


